
Число: 64/18
Датум: 14.03.2019.
ЗАПИСНЇК ЗОЗ 4. ПОРЯДНЕЙ СХАДЗКИ НАЦИОНАЛНОГО СОВИТУ РУСНАЦОХ
отриманей у Руским Керестуре 14.03.2019. року

Штварта порядна схадзка Националного совиту рускей националней меншини отримана 14. марца 2019. року з початком на 18,00 годзин у Руским Керестуре. На схадзки були присутни 16 члени Националного совиту: предсидатель Борислав Сакач и члени: Йоаким Рац, Мартица Тамаш, Микола Кухар, Зденко Лазор, Єлена Сивч, Михайло Киш, Миломир Шайтош, Олена Папуґа, Деян Загорянски, Дюра Винаї, Желько Ковач, Яким Винаї, Микола Шанта, Весна Раґаї-Цап и Стеван Самочета. Оправдано одсутни були Марина Дудаш, Михайло Пашо и Борис Фейди.
На схадзки були присутни новинаре зоз шора наших медийох.

Схадзку отворел предсидатель Борислав Сакач, констатовал же присутни 16 члени Националного совиту и же єст кворум за роботу.
Записнїк зоз прешлей схадзки єдногласно прилапени.
Предсидатель предложел же би ше дньови шор хтори послани з поволанку за схадзку преширело зоз єдну точку - Даванє думаня о акту о систематизациї роботних местох у Заводу, за цо материял сцигол у медзичаше, так же предложел шлїдуюци 
Дньови шор:
1. Прилапйованє Финансийного звиту и закончуюцого рахунку Националного совиту Руснацох за 2018. рок
2. Даванє думаня о Финансийним звиту Заводу за културу войводянских Руснацох за 2018. рок
3. Даванє думаня о Звиту о роботи Заводу за културу войводянских Руснацох у 2018. року
4. Даванє согласносци на Звит о роботи НВУ „Руске слово“ у 2018. року
5. Даванє согласносци на Финансийни звит НВУ „Руске слово“ за 2018. рок
6. Даванє согласносци на План роботи НВУ „Руске слово“ у 2019. року
7. Даванє согласносци на Финансийни план НВУ „Руске слово“ за 2019. рок
8. Приношенє одлуки о рoзришеню и менованю члена Надпатраюцого одбору НВУ „Руске слово“
9. Прилапйованє Звиту о роботи Руского народного театру „Петро Ризнич  Дядя“ у 2018. року
10. Прилапйованє Финансийного звиту Руского народного театру „Петро Ризнич  Дядя“ за 2018. рок
11. Приношенє Одлуки о менованю особи задлуженей за старанє о комби превозки у власносци Националного совиту
12. Потвердзованє одлукох Вивершного одбора
1. Даванє думаня о предлогу Одлуки о мрежи основних школох зоз шедзиском на териториї Городу Сримска Митровица
2. Даванє думаня о кандидатох предложених до Совиту Филозофского факултету у Новим Садзе
13. Даванє думаня о Правилнїку о орґанизациї и систематизациї роботох у Заводу за културу войводянских Руснацох
14. Рижне
Под точку „Рижне“ свойо дискусиї приявели: секретар Совиту, Деян Загорянски, Микола Шанта, Олена Папуґа и предсидатель Совиту.

Дньови шор єдногласно прилапени.
Точка 1. 


Предсидатель Националного совиту дал слово Желькови Ковачови, предсидательови Вивершного одбору и у тим и у прешлим зволаню, же би обгрунтовал Финансийни звит и закончуюци рахунок Совиту за 2018. рок. Ковач обгрунтовал яки були приходи у прешлим року и на цо средства потрошени збирно по ставкох. Олена Папуґова ше питала яки винос бруто и нето плацох занятих, як и прецо ше зоз средствох Одбора за службене хаснованє плаци драгово трошки путованя до иножемства нашим дружтвом, а нє хасную ше тоти средства за активносци того Одбору.
Национални совит зоз 14 гласами „за“ и 1 гласом „стримани“ принєсол шлїдуюцу одлуку:

У складзе зоз членом 8 пасус 1 точка 2 Статуту Националного совиту рускей националней меншини, Национални совит на схадзки отриманей 14. марца 2019. року принєсол
Одлуку


Прилапює ше Финансийни звит и закончуюци рахунок Националного совиту рускей националней меншини за 2018. рок.
Точка 2.

Розправа по другей и трецей точки дньового шора ше водзела обєдинєно. Директорка Заводу за културу войводянских Руснацох обгрунтовала же Завод у обовязки же би половку средствох трошел на материялни трошки а половку на програмски активносци, так же бешедовала о каждей програмскей активносци поєдинєчно цо поробене и у яким виносу и на цо утрошени средства. Олена Папуґова ше питала же яки винос бруто и нето плацох у Заводу и кельо средства потрошени на Националне швето.
Национални совит зоз 14 гласами „за“ и 1 глас „стримани“ принєсол шлїдуюцу одлуку:
На основи членох 18 и 19 Одлуки о снованю Завода за културу войводянских Руснацох од 17.12.2011. року, Национални совит рускей националней меншини приноши
Одлуку
Дава ше позитивне думанє о Закончуюцим рахунку Заводу за културу войводянских Руснацох за 2018. рок.
Точка 3.
Национални совит зоз 14 гласами „за“ и 1 глас „стримани“ принєсол шлїдуюцу одлуку:
На основи членох 18 и 19 Одлуки о снованю Заводу за културу войводянских Руснацох од 17.12.2011. року, Национални совит рускей националней меншини приноши

Одлуку

Дава ше позитивне думанє о Звиту о роботи Заводу за културу войводянских Руснацох у 2018. року.
Точка 4.

Уводне викладанє по тей точки дал директор Новинско-видавательней установи „Руске слово“ Борис Варґа. Вон гварел же у рамикох установи формовани 7 окремни єдинки од хторих 3 доставаю порядну дотацию з покраїнского буджету, а 4 ше финансую зоз других приходох. Потолковал же у прешлим року установа видала шицко цо було плановане и з тим план роботи сполнєни. Гоч булон наявйоване же ше буду мушиц виселїц зоз просторийох у „Дневнику“, до того ище нє пришло, а вон роби шицко цо у його моци же би ше преселєнє одложело цо далєй. На питанє Олени Папуґовей же як ше риши проблем змесценя кед буду мушиц висц зоз терашнїх просторийох одвитовал же кед би ше преселєли до даєдного нового простору нє у їх власносци на даскельо мешаци, то би их коштало даскельо стотки тисячи динари хтори би их уведли до ище векших длуствох. Прето вєдно зоз Заводом направели резервни план на яки способ би функционовали два установи у истих просторийох, же би нє завадзали єдни другим, кед Руске будзе мушиц висц зоз „Дневнику“, а простор у Матици Сербскей ище нє будзе оспособени.
Национални совит єдногласно принєсол шлїдуюцу одлуку:
На основи члена 9 пасус 2 точка 12 Одлуки о снованю Новинско-видавательней установи (Руске слово( од 14.02.2017. року, Национални совит рускей националней меншини приноши
Одлуку

Прилапює ше Звит о роботи Новинско-видавательней установи (Руске слово( у 2018. року.
Точка 5.

Директор „Руского слова“ Борис Варґа потолковал же од вкупних средствох з хторима установа у розполагала у прешлим року 85% то субвенциї з покраїнского буджету, а остаток зоз других жридлох. Од 2015. року Руске плаци закуп просторийох у виносу коло 750.000 дианри рочно и прето пожнєло виплацованє гонорарним сотруднїком. Понеже пре таку ситуацию колпортере одустали од роботи, у дзепєдних местох ше прешло на посиланє прейґ пошти, цо кошта коло 1.000.000 дианри рочно.
Национални совит єдногласно принєсол шлїдуюцу одлуку:
На основи члена 9 пасус 2 точка 12 Одлуки о снованю Новинско-видавательней установи (Руске слово( од 14.02.2017. року, Национални совит рускей националней меншини приноши
Одлуку

Прилапює ше Финансийни звит Новинско-видавательней установи (Руске слово( за 2018. рок.
Точка 6.
О планох роботи у 2019. року року директор Варґа гварел же ше у основней роботи - видаваню новинох и часописох предлужує у истим обсягу як и по тераз. Планує же би ше достало додатни средства за 4 єдинки хтори нє маю дотацию з буджету, а медзи приоритетами у 2019. року и формованє диґиталней архиви, часопис Шветлосц же би ше знова положело на наукову лїстину и амбицийни видавательни план. Директор замодлєл снователя же би помогнул у ришованю проблема зоз просториями дописовательства у Руским Керестуре.
Национални совит єдногласно принєсол шлїдуюцу одлуку:

На основи члена 9 пасус 2 точка 4 Одлуки о снованю Новинско-видавательней установи (Руске слово( од 14.02.2017. року, Национални совит рускей националней меншини приноши
Одлуку

Дава ше согласносц на План роботи Новинско-видавательней установи (Руске слово( у 2019. року.
Точка 7.
Директор Руского слова гварел же у тим року им звекшана дотация з покраїнского буджету за 12%, алє звекшани и плаци на уровню держави за 5%, односно, часц плацох хтори зменшани за 10 проценти шицким занятим пред даскельома роками. Тиж гварел же поамли виплацую длуства хтори у прешлим периодзе направени спрам гонорарних сотруднїкох.
Национални совит зоз 14 гласами „за“ и 1 глас „стримани“ принєсол шлїдуюцу одлуку:
На основи члена 9 пасус 2 точка 4 Одлуки о снованю Новинско-видавательней установи (Руске слово( од 14.02.2017. року, Национални совит рускей националней меншини приноши
Одлуку

Дава ше согласносц на Финансийни план Новинско-видавательней установи (Руске слово( за 2019. рок.

Точка 8.
Присутним обгрунтоване же пре менованє на функцию главного одвичательного редактора Руского слова, Иван Сабадош дал задзекованє на членство у Надпатраюцим одборе установи, а за спред занятих предложени нови член, по вицек мандату терашнього одбору.
Национални совит зоз 15 гласами „за“ принєсол шлїдуюци одлуки:
У складзе зоз членом 8 пасус 2 и пасус 3 Одлуки о снованю Новинско-видавательней установи „Руске слово“ од 14.02.2017. року, Национални совит рускей националней меншини принєсол

Ришенє
о розришеню члена Надпатраюцого одбору Новинско-видавательней установи „Руске слово“
I


Розришує ше членства у Надпатраюцим одборе НВУ „Руске слово“ Иван Сабадош з Нового Саду, представнїк занятих.

II


Ришенє о розришеню ступа на моц осем днї од дня приношеня.
****

У складзе зоз членом 8 пасус 2 и пасус 3 Одлуки о снованю Новинско-видавательней установи „Руске слово“ од 14.02.2017. року, Национални совит рускей националней меншини принєсол

Ришенє
о менованю членa Надпатраюцого одбору Новинско-видавательней установи „Руске слово“
I


До Надпатраюцого одбору НВУ „Руске слово“ по вицек мандату менує ше 
за члена:

2. Славица Фейса з Нового Саду, представнїк занятих

II


Ришенє о менованю ступа на моц осем днї од дня приношеня.

После тей точки предсидатель Националного совиту одредзел павзу у тирваню 10 минути.

Точка 9.

Директор Руского народного театру „Петро Ризнич Дядя“ Славко Орос перше гварел же на дньовим шоре лєм звити Театру а планох нєт прето же вон ище вше нє ма на основи чого направиц план роботи и финансийни план у тим року. Театер ше финансує зоз двох жридлох: з боку Националного совиту и по конкурсох, а понеже нє познате анї кельо средства опредзелї Национални совит анї хтори проєкти буду одобрени по конкурсох, нїяки конкретни плани ище нє може правиц. Може повесц лєм же ше будзе намагац же би ше поставело єдну нову представу, же би ше госцовало з прешлорочну представу у Словацкей и же би ше почало з поставяньом представи-омнибуса „Руски вандровкаш“ по мотивох наших леґендох и приповедкох.

Звит о роботи Театру послани у материялох за схадзку, у нїм наведзени шицки виводзеня театрових представох у прешлим року.

Национални совит єдногласно принєсол шлїдуюцу одлуку:

На основи члена 5 пасус 1 точка 5 Одлуки о снованю Руского народного театру (Петро Ризнич Дядя( од 30.06.2012. року, Национални совит на схадзки отриманей 14. марца 2019. року принєсол

Одлуку


Прилапює ше Звит о роботи Руского народного театру (Петро Ризнич Дядя( у 2018. року.
Точка 10.

Директор Театру гварел же у прешлим року Театер достал значни средства од Националного совиту, средства зоз покраїнского уровню звекшани на 500.000 динари а и зоз Заводу достати векши средства у одношеню на 2017. рок, алє то ище вше минорни средства за тото цо би требало за функционованє єдней установи. Вон у своєй роботи инсистує на почитованю и виплацованю авторских правох, же би у перспективи нє було проблеми анї у Театру, анї у Совиту як сновательови.
Национални совит єдногласно принєсол шлїдуюцу одлуку:


На основи члена 5 пасус 1 точка 5 Одлуки о снованю Руского народного театру (Петро Ризнич Дядя( од 30.06.2012. року, Национални совит на схадзки отриманей 14. марца 2019. року принєсол

Одлуку


Прилапює ше Финансийни звит Руского народного театру (Петро Ризнич Дядя( за 2018. рок.

Точка 11.

Секретар Националного совиту Таня Арва-Планчак потолковала присутним же за хаснованє комбия у власносци Националного совиту хтори ше хаснує за привоженє дзецох на годзини руского язика у Сриме и за подобни потреби, єст принєшени Правилнїк о хаснованю тей превозки. У нїм реґуловане же Национални совит менує особу хтора задлужена за старанє о превозки, а понеже потерашнєй овласценей особи вишол мандат як члена у Националним совиту, а пре приватни причини вецей нє може окончовац тоту длужносц, потребне меновац нову особу задлужену за комби. Тота особа треба же би була член Националного совиту або даєдного одбора або роботного цела.
Национални совит зоз 15 гласами „за“ принєсол шлїдуюцу одлуку:
У складзе зоз членом 3 Правилнїка о условийох и способе хаснованя службеного авта - комби превозки, Национални совит на схадзки отриманей 14. марца 2019. року принєсол

Одлуку


Особа задлужена з боку Националного совиту Руснацох за старанє о Комби превозки у власносци Националного совиту то Далибор Болдиш зоз Шиду.
Зденко Лазор пре оправдани причини напущел схадзку.
Точка 12.

У складзе зоз Статутом Националного совиту, Вивершни одбор место Националного совиту може приношиц одлуки за чийо приношенє предвидзени кратки час, же би ше нє зволовал цали Совит. У периодзе од прешлей схадзки Вивершни одбор принєсол два таки одлуки хтори муши Национлни совит потвердзиц. Предсидатель Вивершного одбору обгрунтовал тоти одлуки, а одлуки и материял хтори ше одноши на нїх бул послани членом Националного совиту.
Национални совит зоз 15 гласами „за“ принєсол шлїдуюцу одлуку:

У складзе зоз членом 26 пасус 3 Статуту Националного совиту рускей националней меншини, Национални совит рускей националней меншини принєсол

одлуку


Потвердзує ше одлука Вивершного одбору число 44-01/19 од 26.02.2019. року о даваню думаня о Одлуки о мрежи явних основних школох на териториї Городу Сримска Митровица.
Национални совит зоз 13 гласами „за“ и 2 „процив“ принєсол шлїдуюцу одлуку:

У складзе зоз членом 26 пасус 3 Статуту Националного совиту рускей националней меншини, Национални совит рускей националней меншини принєсол

одлуку


Потвердзує ше одлука Вивершного одбору число 43-01/19 од 26.02.2019. року о даваню думаня о кандидатох за Совит Филозофского факултету у Новим Садзе.
Точка 13.
Миломир Шайтош потолковал присутним же акт о систематизциї роботних местох у Заводу за културу войводянских Руснацох принєшени такой по снованю Заводу, а пре пременки законских предписаньох, шицки меншински заводи у обовязки прилагодзиц тот акт тим пременком, гоч ше сущно у акту нїч нє меня.
Национални совит зоз 12 гласами „за“, 1 „процив“ и 1 „стримани“ принєсол шлїдуюцу одлуку:

На основи члена 18 Одлуки о снованю Завода за културу войводянских Руснацох, Национални совит рускей националней меншини принєсол

Одлуку


Дава ше позитивне думанє о Правилнїку о орґанизациї и систематизациї роботох у Заводу за културу войводянских Руснацох.

Точка 14.
Секретар Совиту поинформовала присутних же нєобходне же би ше Дїловнїк о роботи Националного совиту ускладзел зоз Статутом и гварела же вименка порихтана, лєм призабула положиц тоту точку и тот материял на дньови шор. Вона усно поинформовала присутних о пременкох хтори потребне унєсц, а понеже су углавним номотехнїчного характеру, можебуц мож вименку Дїловнїка прилапиц и на електронскей схадзки.
Деян Загорянски ше питал кеди ше почню виплацовац средства за роботу подручних канцеларийох, на яки способ буду финансовани манифестациї. О датуме отримованя Хорского фестивалу бешедовал з представнїками Церкви, понеже за исти датум палновани и фестивал и преслава преглашеня Епархиї у Керестуре, алє нє ма ище повратну информацию. 

Тиж ше питал же чи Национални совит будзе реаґовац на напис Звонка Сабоа у Руским слове у вязи менованя до Одбора за службене хаснованє язика и писма. Предсидатель одвитовал же ше Сабо вияшнєл по мейлу до Националного совиту о своїм задзекованю, алє вон пробує ище раз зоз нїм побешедовац.
Загорянския интересовало и кеди будзе конституовани Одбор за културу, а предсидатель гварел же ше по конєц марца планує конституованє шицких одборох и роботних целох.

Микола Шанта ше питал же прецо у делеґациї Националного совиту хтора нащивела општину Вербас нє бул нїхто од членох Совиту з тей општини. У Националним совиту зоз Коцура и Вербасу тройо члени, нїхто од нїх нє бул волани та глєда толкованє по яким принципу предсидатель Совиту одредзел членох делеґациї. Предсидатель одвитовал же вон од шицких членохглєдал же би на мейл послали кратки допис о тим цо у їх општини проблем и о чим би зоз представнїками локалней самоуправи требало бешедовац, та ше одволали лєм штверо. На розгварки у општини були тройо члени Националного совиту и єдна особа з Коцура, схадзка отримана 07. марца а спред општини присутни були предсидатель општини, його помоцнїк и ище два особи. Теми з хторима делеґация Совиту упознала представнїкох општини то: предшколске образованє по руски у Коцуре и Вербаше, култура, информованє по руски и финансованє. Деян Загорянски гварел же предсидатель општини барз добре зна яки обставини у шицких тих обласцох, прето же уж нє раз зоз нїм бешедоване на исти теми. А цо ше дотика информованя по руски - општина тота хтора сама загашела информованє. Микола Шанта ознова поставел питанє же прецо нїхто з членох Совиту з Коцура нє бул поволани на схадзку у општини, а присутна була Ксения Медєшова з Коцура хтора нє член Совиту.
Олена Папуґа тиж поставела питанє прецо у општини Вербас бул таки состав делеґациї и прецо нє було членох з Коцура. Вона тиж критиковала випатрунок интернет сайту Националного совиту, а питала ше и цо зоз хижу у Матици сербскей у Новим Садзе, цо зоз Стару руску хижу у Керестуре и прецо Национални совит нє реаґовал на информациї у медийох о тим цо ше случело на означованю Медзинародного дня руского язика у школи у Руским Керестуре, кед виявене же порадзене же ше отвори оддзелєнє по сербски и же то Совит потримал. Предсидатель НС одвитовал же за схадзку до општини Вербас лєм 4 члени Совиту послали тези о хторих треба бешедовац, а сайт Совиту у фази модернизованя.
Весна Раґаї Цап гварела же предсидатель ище вше нє одвитовал на Шантово питанє о составе делеґациї у општини Вербас, лєм повторює же писани материял хтори вон глєдал од членох Совиту послали лєм штверо. Вона и Шанта були двойо од тих штверих хтори послали, а видно як су за тото наградзени з боку предсидателя. Тиж гварела же на схадзки Вивершного одбору принєшене заключенє же би у делеґациї хтора нащивює локалну самоуправу попри предсидателя Совиту бул и предсидатель Вивершного одбору и член Совиту або даєдного одбора з тей општини хтору ше нащивює. Предсидатель одвитовал же вон кед ю раз волал же би пошла на єден сход, та гварела же є углавним завжата, и прето ю анї нє волал до општини. Раґайова одвитовала же вона нїґда нє гварела же є завжата а поготов би за таке стретнуце направела себе шлєбодни термин. Питала ше яку защиту вона може очековац кед будзе потреби, после того.
Миломир Шайтош информовал членох коло просторийох у Матици сербскей же ше константо роби, зазберує ше документация, глєда ше рижни допущеня, согласносци...
Желько Ковач поинформовал членох же роботи на реновираню Старей рускей хижи вєшенї закончени, окончел их Покраїнски завод за защиту памятнїкох, навежена глїна за завоженє двору, прето же треба подзвигнуц уровень и винивелисац. Накадзи хвиля допущи, представнїки Заводу треба же би обишли Стару хижу и попрепатрали чи шицко поробене так як було з проєктом виплановане.
Предсидатель Совиту поинформовал членох о своїх активносцох у прешлим периодзе:

· отримана схадзка Координациї националних совитох на хторей бешедоване о медийней стратеґиї, Буджетским фонду за национални меншини, а потим отримана и схадзка зоз Защитнїком гражданох.
· о означованю Медзинародного дня мацеринского язика,
· конституованю Вивершного одбору и Роботним целу за младих,
· о схадзки зоз министром Ружигом,
· нащивох локалним самоуправом Вербас и Жабель.
Понеже вецей нє було приявених, схадзка закончена на 19,55 годзин.

